
Anjel Lertxundi 

Tximua 

Afaria prantatzen ari naiz, etxeko telebista piztuta dago. Eguneko albisteak ez dira izan suziriak botatzen hasteko modukoak. Kirolen txandan, arraun talde bateko zuzendari-edo bat hasten da hizketan. Tipoaren tonu harroak nire sukaldari lanetatik ateratzen nau. Burua jasotzen dut, belarriak erne jartzen ditut. Bere klubak ez dakit zein arraunlariri egin dion eskaintzaz ari da. «Diruaren aurrean, denok gara dantza egiten dugun tximu», diosku telebistaren aurrean gauden guztioi. Iraindua sentitu naiz. Pentsatu nahi dut irainduak sentituko zirela ikusle arraunlari eta ez arraunlari guztiak ere. 

Ez dut klubaren izenik esango, ez du halako ordezkaririk merezi. Ez dut ordezkariaren izenik ere esango, baina entzun ez dudalako, ez beste ezergatik. 

Baina bere burua definitu duela, kontu segurua da: aitortu digunez, bera bai, bera gauza da diren eta ez diren tximukeria guztiak egiteko diruaren aurrean. 

